
Hainbat txapeldun sortu dira Urruñako trinket zaharretik. Paxkal Ezkurra izan da azkena. Bertan hazi, eta Ipar Euskal Herrian nagusitu da atzelaria. Bere «sorlekuaz» bi hitz erran ditu, eta trinketeko pilotaren egoera aipatu. Hegoaldeko kantxekin konparatu. 

Urruñako txapeldunen ama 

Xan Aire Urruña 

Begiak dirdiran, eta irria ezpainetan sartu da Paxkal Ezkurra (Urruña, Lapurdi, 1981) sorterriko trinketean. «Zaharra da, baina beharrezkoa», xuxurlatu du pilotariak, elizan bezala. Urruñako historikoa izan ezik, Euskal Herriko zaharrenetarikoa ere bada Leon Dongaitz trinketa. Nehork ez daki noiz eraikia den. Jeu de paume, pilota eta tenisaren aitzineko jokoan aritzeko lekua zela baizik ez dakite herrian. Luis XI.a, XV. mendeko Frantziako erregea, jeu de paume delakoan bertan aritu zela Urruñako Urtubiako gazteluan egon zenean diote testu batzuek. Eta XIX. mendean trinket bihurtu zen, Jean Dongaitz pilota txapeldunaren eskutik. Mende horretan bertan eraiki zuten kanpoko pilota plaza ere. 

Ipar Euskal Herrian, horrelako bi leku baizik ez dira: Dongaitz eta Kanboko trinketak. Elkarren antza dute, funtsean. Moda zaharrekoak: hertsiak, altuak, taula franko inklinaturik, kantxa motela. Urruñakoan, korridore ilun batean pasatu eta, kantxan sartzen da. Errespetua agintzen duten horietakoa. Ezkerreko harmailek beldurra ematen dute, hormaren kaskoan. Trinketeko jokoa eskaintzen duten ezaugarriak. Lau hormak. Taula, azpiko bere sare eta zuloekin. Xiloa, frontisaren eskuinaldean dagoen zulotxoa. Eta frailea, eskuineko hormaren eta frontisaren arteko angelua estaltzen duen alaka, pilota eroarazten duena. Pilotariak bezala. 

Txiki-txikitik kantxa horretan dabil Paxkal Ezkurra. Zortzi urte zituela, herriko bi trinketetan abiatu zen: Dongaitzen eta apezaren trinketa deitzen dutenean. Lagunen artean biltzen baziren ere, Ezkurrak bakarrik nahiago zuen. «Betidanik horrela izan da. Eta orain ere bai! Gehiago gozatzen dut». Eta Ezkurra bakarlari famatua dela erranen du trinketeko edozein pilotazalek. Kirurgilariaren zorroztasunarekin urratzen ditu kantxako sareak. Iaz, buruz buruko txapeldun atera zen, 26 urtetan. Aurten, finalean galdu du. 

Goi mailan dago atzelaria. Pilota naturala da beretzat. «Gaztetan, futbolean eta tenisean saiatu nintzen, baina pilotan jarraitu nuen, naturalki». Txikitan, Ezkurra gogotik joaten zen trinketera, pilotari handiak ikustera. «Paul Zugasti eta Jean Philippe Bideondo urruñarrak ikaragarriak ziren». Urruñan, pilotari handiak izan dira, belaunaldiz belaunaldi. Dongaitzen alabaren barrenetik hainbat txapeldun sortu dira. Dongaitzen semeak berak, Jean Baptiste eta Leon, batez ere, XX. mende hastapeneko izarrak. Plaza laxoan zizelkatu dituzte beren izenak Halsouet Ezkerra, eta Larre Txikia pilotariek. Eta Ezkurra anaiak, Patrick eta Paxkal. 

Joan den astean, Urruñako trofeoak finalean ihes egin die bi anaiei. Paxkal Ezkurra irriz hasi da, publikoari pentsatuz. «Trinket honek pilotari handiak ikusi ditu, txapeldun ospetsuak. Beraz, ikusle zorrotzak izan dira beti Dongaitzen. Ederrak entzuten ditugu, denek ez baldin badute hala uste ere!». Pilotaria pozik geratu da, harmailak beterik ikusi dituenean. «Batez ere herriko trinketean. Hala ere, azken urteetan, publiko gehiago ikusi dugu, orokorki, Iparraldeko kantxetan. Halako itxaropena sortzen du». Futbolak, eta batez ere errugbiak kalte franko egiten dio pilotari. «Kirol guziak behar dira. Baina Aviron Bayonnaiseko estadioko giroa eta ikusgarriaren parean, zer nahi duzu egin gure trinketetan?». 

Ikusgarri sorta gehiago ekarriko lioke pilotari Ezkurrak. «Ez dakit nola egiten ahal genukeen, haatik... Hasteko, jokoa arrunt aldatu da trinketean. Lehen baino biziagoak dira kantxak, eta ikusgarriak geratzen dira partidak. Jendeak hori nahi du. Kirol guziak bezala aldatu da gurea ere». Eta, bistan dena, Iparraldeko eta Hegoaldeko egoerak konparatzean, zuloa argi eta garbi ikusi duela Ezkurrak. «Anitz badugu ikasteko. Baina Jaurlaritza eta ETB bagenitu guk ere... Frantziako Kirol Ministerioak du pilota kudeatzen, ordea! Dena den, Iparraldeko kirolen panoraman, ez dugu batere leku txarra». 

Hego Euskal Herriko kantxa distiratsuetan saiatu zen Ezkurra, 18 urtetan, Berako klubean. Nafarroako txapeldun atera zen, bakarka, gazteen mailan. Eulate, Begino eta Laskuraini ere irabazi zien, garai haietan. «Baina ikasketak Baionan, Hegoaldeko partidak gauez... Hautu bat egin izan behar nuen: trinketa». Xala eta Gonzalez lapurtarrak «fenomenoak» zaizkio. Ezkurrak ez du bere burua Hego Euskal Herrian ikusten. «Atzelari izateko, egurgina izan behar da», erran du, irriz. 

Pilotari fina da, ordea, Ezkurra, eta Urruñarrak klubean ikasi du trinketeko jokoa. Dongaitzen, nola ez. Gaur egun, Herriko Etxeak beste trinket bat eraiki du Urruñan, hirugarrena, klubari ahal gehiago emanez. «Horrela, gure Dongaitz zaharra pausatuko da», xuxurlatu du, urteek zizelkatu duten zolari begira. «Beharrezkoak dira, ordea. Historikoak dira, pilotaren tradizio zaharraren lekukoak dira». Trinketeko pilotari errespetua bermatzen dioten kantxak, Iparraldeko geroz eta gazte gehiago Hegoaldera joaten ari den unean pilotari izateko. 

Waltariren aurka, buruz buru gogotik arituko litzateke Dongaitzen. Bere pilotari karrerako oroitzapenik onena duela bi urtekoa da; kubatarraren aurka jokatu zuen desafioa, Senperen (Lapurdi). «Euskal Herrira etorri berria zen. Mila jende etorri zen. Ikaragarriko giroa zen». Denei irabazia zien Waltarik, buruz buruko desafioetan. Eta jendeak galtzen ikusi nahi zuen. Ezkurra nagusitu zitzaion. Geroztik, urruñarraren aurkaririk ederrena geratu da Waltari. Aurtengo txapelketako finala kubatarraren aurka galdu du. «Beti dugu elkarren arteko beldur hori. Kantxan beti sentitu dugu hori. Elkarren arteko errespetua». 

Ezkurraren Dongaitzeko oroitzapenik onena joan den astekoa da, anaiarekin jokatu duen finala. «Patrickekin, herritarren aitzinean. Partida ederra jokatu dugu. Waltariren aurka!». Dolu bat izatekotan, anaiarekin trofeorik ez irabaztea izan da. «Pilota fite utziko du». Ezkurra anaiek azken aldikoz elkarrekin jokatu dute, hain segur, joan den astean. Dongaitzen izan da. Ez da nolanahiko saria hori ere.  

“Hemen ikusi diren pilotari handiekin ikusle zorrotzak izan dira beti. Ederrak entzuten dira!”

Paxkal Ezkurra 

Atzelaria  
Ipar Euskal Herriko pilotari ospetsua zen urruñarra. Hego Euskal Herrian ere desafioak eginez, Txirritaren bertsoak irabazi zituen. 

Leon Dongaitz, «trinketeko erregea» 

X.A Urruña 

Dongaitz izen famatua da Urruñan. Oraindik fama handiagoa dauka Leon Dongaitzek: «Trinketeko erregea» deitzen zuten bere garaian, XX. mendeko lehen zatian. Herriko trinket historikoari haren izena eman diote, funtsean. Jean Baptiste anaiarekin, bikote beldurgarria osatzen zuten kantxetan. Leon aurrelaria izanez, tanto ikusgarriak utzi zituen pilotazaleen gogoetan. Ipar Euskal Herriko pilotari handienek bezala, trinketeko kantxan zizelkatu zuen bere izena, bere joko ikusgarriari esker. 

Txirritak ere bertsoak utzi zizkion Urruñako pilotariari, Iparraldeko biztanle batek galdeginik. Hona zati adierazgarrienak: «Leon Dongaitz daduka ark bere graziya / trinketian jokatzen ez da itxusiya; / errespetokua ta asko ikusiya». Bertso horiek Dongaitz eta Atanoren arteko desafioa antolatu nahi zutelakoz egin zituen Txirritak. Horiek irakurtzean, Dongaitz ez zela hain gaztea konturatzen da, berrogei urte pasa baitzituen garai haietan. Hala ere, urruñarra txapeldun ikaragarria zela salatzen dute lerro hauek: «Petxu sanua eta bi besuak fuerte, / lanak ematen nitun sasoi nuan arte; / kanpeon pasa ditut oi ta zortzi urte, / ontaz aurrera noski bentzutuko naute». 

Baina Dongaitzen parekorik ere bazen garai hartan. 1922ko abenduan, Elizondoko (Nafarroa) trinketean desafio ikusgarria antolatu zuten. Jose Joaquin Larrañaga, Azkoitiko Txikito, Dongaitz anaien aurka. Desafioak oroitzapen polita utzi zuen pilotaren historian. Ez zuen nehork irabazi, alta. 

Txikitok eskuineko eskuan min hartu zuen, baina ez zuen amore eman: ezkerrarekin jarraitu zuen, bien aurka. Leon Dongaitzek, bere talentu guziarekin ere, ez zuen irabazi. Bera baino abilagoa izan zen gipuzkoarra: ilundu arte luzarazi zuen partida. Gauarengatik eten zuten desafioa, ez eta haren eskuko minarengatik. Galtzailerik ez, garailerik ez.  

Datuak 

Izena. Leon Dongaitz trinketa 

Non dago. Urruñako erdi-erdian, elizaren ondoan, Lapurdin. 

Noizkoa. Nehork ez daki zehazki. Erdi Aroan, jeu de paume delakoaren aretoa zen. 

Aldaketak. XIX. medean trinket bihurtu zuten, Jean Dongaitz pilotariaren eskutik. 

Ezaugarriak. Ostatua ere bada. 200 bat ikusleren lekua. Moda zaharreko trinketa: hertsia, altua, taula franko inklinatua eta kantxa motela. 

